
Si ainda non ten as nosas produccións pídaas axiña 
e contribuirá ó rexurdir cultural de Galicia. 

ESTEBO, por Xosé Lesta Meis. 3'50 pesetas. 
HISTORIA SINTÉTICA DE GALICIA, por Ramón Villar Ponte. S'OO « 
GRABADOS EN LINOL^UM, por Xaime Prada. 2'50 « 
A TOLA DE SOBRAN, por Farruco Porto Rey. O'SO « 
TRÍPTICO TEATRAL, por Antón Villar Ponte. 3'00 « 
A FIESTRA VALDEIRA, por Rafael Dieste. 2'50 « 
DOCTRINA NAZONA-LISTA, por Ramón Villar Ponte. .- 2'50 « 
Os CAMINOS DA VIDA (novela en tres partes), por Ramón Otero Pedrayo, 
Os SEÑORES DA TERRA (1.a parte). ' 2<50 « 
A.3VIÁORAZGA (2.a parte). 2(00 
O ESTUDANTE (3.a parte). 2'50 « 
DE CATRO A CATRO, poemas por Manuel Antonio. 1'50 « 
O PORCO DE PÉ,.novela por Vicente Risco. 3'00 « 
MARÍA ROSA, comedia por Gonzalo López Aben te. 1'20 « 
CANTIGAS E VERBAS AO Afe, poesías de Sigüenza. 2'00 « 
DE MIN PRA Vés, contos populares por Ricardo Carballal. l'OO « 
O BUFÓN D'EL REÍ, drama por Vicente Risco. O'SO « 
O GALO, poesías de Amado Carballo. 3'00 « 
SEGUNDO LIBRO DE COUSAS, por Castelao. 3*00 « 
A VOLTA DO BERGANTIÑAN, por Xesús San Luís Romero. 0l50 « 
ROMANCES GALEGOS, por E. Blanco Amor. 4'00 « 
A LAGARADA, por Ramón Otero Pedrayo. O'SO « 
O MARISCAL, leuda tráxica en verso, por A. Villar Ponte e Ramón Cabanillas. l'OO « 
VAOSILVEIRO, novela, por González López Abente. 2'50 « 

ANO X I I I 1.° de Setembro do 1929 Núm. 264 

A O DECORREL-OS DIAS 

¿Qué pensa Galicia do autual momento político? ¿Dispónse a se pre
parar para facer ouvir a sua voz nos próisimos días que se aveciñan? Deica 
agora non ouvimos mais que alg-unha que outra voz illada, sempre de algún 
galeguista, mais ningunha orgaización política, ningunha forza coleitiva 
abreu a boca nin paresce preocúpese de abril-a. 

Somentes algún galeguista dixo algo. Vede aquí a custión. Fai moi-
tas dúcias de anos que Galicia coleitivamente non fala. Antes falaba Zamora 
por ela, despois falaron os vellos políticos. O ano 16 fixo un abrente no ceo 
político galeg'o e dende entón un feixe de galegos viñeron demostrando que 
somentes eles, os galeguistas orgaízados, viven atentos e sempre preocupa
dos por todo canto para Galicia teña intrés, 

¡Para eso se cíiaman galeguistas! dirán algúns, E a eso nos decimos 
que esa preocupación non debe ser exclusiva nosa. Trátase de Galicia e 
todol-os galeg*os son os chamados a intervir aitivamente no preito. E ollando 
a realidade galega decimos tamén que xa fai tempo decatámonos do deber 
moral e material que nos votamos enriba dende o primeiro día que salmos á 
luz púbrica. Xa sabemos que en Galicia non hai outra forza creadora e direi-
tora que non sexa a nosa. Xa o sabemos e porque o sabemos é pol-o que 
constantemente e día a día adicamos o noso pensamento e a nosa alción a 
Galicia con unha constancia e con un entusiasmo que non poderán enxer-
guer quenes non pensen como nos pensamos. 

Así pois n'estes días políticos que vivimos precursores d'outros am-
pramente reformadores seguiremos sendo nós os que talemos e cando eses 
días veñan tende a certeza que somentes nós seremos capaces de ourentar a 
vida da nosa térra por vieiros de grandeza e benestar. 

Compre que todos reparemos n'esto, que é unha realidade, non hai 
mais que ollar o ambente e reparar na nosa autuación dende fai trece anos, 
e decatémonos do deber ineludibre que nos chama para irmonos preparando. 

Por eso estas verbas que son unha lixeira exposición da realidade 
galega deben de ter, e teñen, un moito de chamamento a quenes comulg-an 
no noso idearium. Aveciñanse días de aitividade e compre desentumecerse 
da pasividade obrig-ada d'estes derradeiros anos. 

ESQUEMAS E LEMBRANZAS 
Ben nos decatamos. Loitan contra nos.de 

moitos xeitos. Os menos, dereitamente. Os 
mais erguéndose en moma marea de inde-
frenda, teimando asidaqar na morta y-au-
ga da vulgaridade, do logar común, da opi
nión feita, das contenencias, da moda, da 
imitansa, do senso medio da cibdade, do 
dereito e da historia de manual, do Esco
rial , do Conde-Duque, de Cánovas del Cas
tillo, do pendón morado, ás rocas de carau-
ter, a resistensa onde sufinca o Faro reden
tor. Andan Weiquí p r ' a l i ben vestidos leen-
do o P. Coloma, a Péres Lugtn, dixirindo 
con arrotos de coci literario o compango es
peso e potaxeiro das novelas e hasta pro-
bando cocktail do avangardismo. A l g ú s 
coidanse escolleitos, e se non decaían como 
apesares de viaxar en auto e hastra en 
avioneta van a sorro por rodeiras mortas 
d'esprito. Perderon a noción da alborada 
e non saben como o esprito se renova mais 
a ix iña qu'a mecánica e as modas. 

porco, uñas largas, mint i rán e hasta des
agradecido. 

Un señor. Figura franco, aséptico, probo, 
saludador, non f a i mal a ninguén e ben 
tampouco. 

¡Que se lie vai a facer! Fu quédome c'o 
labrego e latrico co i l seguro Galopar un 
lostrigo de cosmicidade. 

Os catalás traduxeron á sua lingoa o te-
souro alquitarado dos clásicos. Agora as 
yarpas penduradas «super fenmina Baby-
loniis» cantan na lingoa de Verdaguer e de 
Maragall. Figura caprichosa erudición adi-
ñeirada. F conquerir ciudadanía na car
ta do esprito. ¿Cando fará Galisa, a índa 
que seña homildemente, pubricaciós seme-
llantes? Os clásicos, a Biblia. A lingoa de 
Rosalía chama por acó lígalas no seo pra se 
sentiré mais madura. 

D i n qu'os cantos galegos son tristes, i-en 
parte teñen rasón. ¿Com'han seré cantados 
pol-os coros nos descansos das verbenas, 
nos folgos da xente ex t raña? Como son tan 
sinceiros decátanse de seré e figuran tristes 
melopeas. 

Un labrego. Poida que seña raposeiro, 

Pío Baroja coce un pan desmasiado forte 
pfos púbricos afeitos á «patisserie» dos ho
teles. Seus libros na librería arringleirados 
lembran f í a s de pan pra denles d'homes. 
Mais us homes manducan pan integral e 
outros, teniendo o forte recender do forno, 
engañan con bombós e pasteles a grande 
fame de pa ixón. 

O vrcín dos ricos difrénciase do dos po
bres en que o primeiro é un luxo valeiro e o 
segundo unha trunfante angueira. Nunca 
figura ma i s grotesco o burgués que na 
praya ou no balneario e hastra opior labrego 
adequire un esprito sacerdotal 6 recoller as 
primeiras espigas e ollar pintar os ácios 
temperáns. 

Â o t ranvía viaxan seis nenos de xente 
bien. Rube vm neno probé, qtie leva un en-
cárrego. Ha i un istante de cordialidade e 
r in xuntas as boquinas inocentes: Desegui

da os olios da «Miss» erguen a dourada ba-
rreira social. Os nenos ricos baixan dinos 
e tristes. O neno do pobo quisais con bágoas 
nos olios ¿que f a r á sinón adoitar un caris 
de pillería? 

Na Primaveira, particolarmente enxoita 
dHste ano arderon os bosques da Vasconia. 
Coma no poema orixinario de Verdaguer 
cando deitaron os montes mantaniales de 
prata. 

ESTE NÚMERO FOI REVISADO 
POL-A CENSURA 

R. OTERO PEDRA YO. 

P o i s v e r á s 
A culpa tena Victoriano Taibo. Cando 

mais entusiasmado estaba contándoche as 
novedades que por aquí ocurren aparesce i l 
anunciando o seu libro «Enxangadas». 

Axiña aparecerá Enxangadas por Victo
riano Taibo. Ben ¿é que? A tí interesábache 
mais o que che estaba contando e a min ta-
mén porque quero que vivas ben ao día. Pe
ro o Taibo está en plan tan vanidoso que non 
repara en anunciar o seu libro e notámol-o 
anque sexa no caldo (¿porque habemos de de
cir sopa nos tamén?) Pero deixa que o vexa. 
Anque naturalmente eu creio que hai alguén 
que lie obriga a facer esas cousas pero xa 
me enteraren Xa vai resultando intolerabre. 
É como a Unión Radio. Estás entusiasmado 
ouvindo un concertó e de súpeto saleche 
unha voz idiota: E l «Perborol» blanquea los 
dientes. 

¿Viches cousa igual n'algún país? 
Ben. Eu non sei de que che falar hoxe. A 

coronación da Dolorosa non che interesará. 
As corridas de touros sei que remataron moi 
gafes (verba non moi moderna pero ainda 
en uso). Houbo dous espléndidos partidos 

de fútbol. As festas están resultando jamón 
(verba mais moderna anque o porco, que 
supoño daría orixe a ela, sexa como sabes 
xa moi vello. O único vello que lies gerenta 
aos avangardistas). 

Batallas de frores sin frores, concurso 
hípico a cabalo, cine ao ár libre como en 
Boimorto (Buey Muerto que diría un castela-
nista) cabalgada de rexións, verbenas, mú
sica... o Demo. A gosar que la vida es corta 
que din en Cuba. 

¿Eh? ¡Que non che importa todo esto! Que
rías saber outras cousas de maior impor
tancia e intrés. 

¡Te vexo! Tí queres darme un disgusto. 
Busca outro que chas conté, anda, que eu 
non estou para eses fregados. ¡Tí dende ahí 
ven falas! 

Eu, queridiño, non che podo falar d'outras 
cousas. Si; por ahí a xente fala moito pero 
¡eu que sei! ¡Xa iba a ser fai tanto tempo!... 
O millor é que merques un Calendario Zara
gozano. 

Escolta. ¿A que non sabes cal é a cousa 
mais insoportabre do mundo? 

ANTON NORIEGA V A R E L A 
recolleu en 

Como falan os brañegos 
Locuzóns, frases, refráns, etc. etc. — 2 ptas. 

Home, agora que non está o tempo para 
todo ocurréuseme facer versos avangardis-
tas. Puidéranme dar moita sona. Podería 
chegar a ocupar na lírica moderna galega o 
posto que ocupou D. Juan de la Cueva y 
Gomes ¿a tí que che parece? 

Fai un mes comencei unhos versos. Hasta 
agora non me saleu mais que esto: 

Entre lusco e fusco 
Hora de sol-por 
cheirab a a chamusco 
Preludio de amor. 

Si a tí che parecen ben seguirei discurrin-
do. ¡Anque tarde seis meses! Estes versos 
d'avangardo costa moito traballo facel-os 
pois non saen así expontáneamente. Xa me 
dirás o que opinas. 

E, meu sol, non é que non teña mais que 
decirche pero por agora non podo. Tí deixa 
andar o carro que pol-o visto despois do 
Maio ven San Xuan. 

VÍCTOR CASAS 

I SEMPRE AS DITOSAS SAUDADES! 

Onde hai un anaco de térra sexa ela como 
for, pódese asegurar que atopamos un gale-
go. Xa chega a parecer que nos nacemos 
de xeración espontánea. ¿Quen non alcon-
trou algunha vez un galego onde quixo bus-
calo? 

Ainda que sexa n'un areal, buscando moi
to alá pra un cantinho torcéndose de sauda
des, desesperado con a morriña da térra, 
pasando mal, vistindo pior, con fame, pen
sando ñas noites de luar, nos días eraros e 
alegres da primaveira, ñas mozas d'aldea, 
ñas festas, nos folios, nos alalás cantados 
aconchegadiños a unha cara que os com
prende, vindo da festa pr'a cama, despois 
mais tarde o vran con as colleitas, as segas, 
sempre cantando entre elas, botando un 
arrufo que sae d'aquele castelo de carne se-
mellando unha válvula de seguridade pr'os 
seus sentimentos. ¡Cantas saudades das noi
tes ñas airas! d'aquelas mañáns orvalladas 
que as follas parecen de prata feitas so pra 
ser contempradas por olios meigos e cariño
sos, por que cada olladela de un galego é 
unha caricia surateira, non é ollar descara
do, é ollar dulce e meigo; despois o desper
tar da madrugada o sol acariciando as fo
llas, elas retorcéndose hastra deixar cairo 

orvallo feito bágoas pol-o desgosto de se ver 
desmanchar esperando con pracer a noite 
próxima. 

Mais tarde o outono co'as vendimas e o 
castañal, cando reina aquela alegría do pa
trón satisfeito por cada carrada mais, e os 
vendimadores sempre cantando os seus ma
les e as suas alegrías vivendo felices n'aque-
la térra de agarimo que lie poden chamar 
sua. O castañal cando os nenos fan o ma
gosto no medio d'aquela beleza decorativa 
que Dios da ás nosas térras, non alcontran-
do outras que se lies iguale. ¿Quen non repa
rón; aquí unha montaña morada; acoláunha 
montana vermella; as follas das arbres dora
das caíndo devagarciño algunhas veces bi-
cándose no aire demorando en cair como si 
estivesen en dulce coloquio, ou con medo de 
mancar a térra que lie vae servir de aga
rimo? 

O invernó chega; todo se recolle pra me
ditar, a Natureza e a primeira con aquela 
chuvia miudiña que da o exemplo pra se 
recoller en si mesmo, porén sempre hai ale
gría ñas noites na lareira e nos fiandós, e a 
mestura de alegría con morriña que tanto 
nos carauteriza que a térra e nós poseemos, 
por iso nos custa a separación por que non 

atopamos térra como a nosa! Asin pensa 
entre a areia o galego alcontrado!... 

Apesar de todos ises pensamentos leva
mos dentro un espirito emprendedor e desa
sosegado, sin adiarnos ben de todo en nin
gún sitio; querendo ir pra toda a parte sen 
ter sosegó en ningures; si estamos na térra 
parécenos que é preciso tomar unha deci
sión, si a tomamos, as saudades roennos as 
entrañas; o amor a térra e As persoas que 
queremos,, todo se nos lembra con tristes 
saudades, moitas veces xa temos saudades 
de ttn non sei qué, e cando non sabemos, 
temos hastra saudades'; de non ter sauda
des. Cada galego e unha saudade en persoa, 

Coñezo un señor que foi a Londres: esta
ba desesperado por que non comprendía nen 
o comprendían os ingreses, de repente, viu 
un amolador, deulle un salto o corazón e 
dixo: o demo me leve si ise home non é d'Ou-
rense, deu un pulo da silla, chamouno; e 
ficou moi satisfeito por que non se engana-

Galega, para i-escoitaü 
María L u z Morales a tua irmá 

na Patria dir íxeche dende " E l Sol" 
de Madrí, onde colabora asidua
mente, istas verbas que non debes 
esquencer: 

¿Por qué muller culta de Galicia, 
abandoaches a tua lingua, tan feita 
para tí e por tí, tan expresiva nos 
teus labres, tan doce no teu sentir? 
¿Que absurda ideia d'unha "finura" 
falsa, d'un aristocratismo postizo 
i-arbitrario te leva a destérrala da 
intimidade do teu fogar, onde sería 
caricia para o esposo, mimo e can-
gón de berce para o filio? ¿Como non 
ves que, vindo da térra, leva en sí a 
mais rancia, a única nobleza, e por 
ser tua é —para tí, en tí— a mellor, 
mais graciosa e mais viva? ¿Acaso 
non sabes que cada l íngua que ade-
prendemos é como un novo coragón 
qu'adequirimos, e que posér duas 
l íngoas propias, nosas é o mesmo 
que é ter duas almas? 

ra! Nos días que na Inglaterra esteve ser-
viulle de intérprete acompañándoo a todas 
partes; contoulle a vida, díxolle que cando 
a morriña o consomé moito colle o vapor e 
marchase. 

Aquí alcontrei un paragüeiro: Non hesitei; 
dixenlle ¿Vostede é d'Esgos? ¿En que mo 
conoceu? — respondeume — Entabrei unha 
paroliña, vin logo que estaba satisfeito e 
alegre, ademiroume bastante, parecéndome 
un caso raro, tratei de buscarlle a esprica-
ción a ise fenómeno logo o alcontrei. Facía 
oito días que tina chegado. Contoume que 
vae matar as saudades unha vez ó ano, pra 
poder ter unha vida mais alegre; cando a 
morriña o aperta moito prepara o viaxe e 
marcha buscar tranquilidade de espirito. 

Con que haxa media dúcia reúnense pra 
formar unha sociedade pra protexerse uns 
os outros, e moitos que na Caliza son l in
dantes e cuase non se falaban, úñense cando 
están lonxe n'un cariño e patriotismo que 
cuasi estou pra asegurar se queren como 
irmaos, pois son irmaos na morriña e no in
fortunio; por que deixémonos de lerias: pra 
un que consegue trunfar por estas térras, 
hai millares que morrea sen poder pol-o 
menos morrer na terriña. Cando vemos un 
coa sua cadea d'ouro, con un brilante, e 
dentes d'ouro si nos contase a fame e priva-
ciós que pasou, pensaríamos que se trataba 
de unha Odisea. ¡Cantos fixeron eiquí traba-
líos pra conseguir o que tein que ficarían 
envergoñados si por ahí o soupesen! 

É moi interesante ver como todos se reú
nen pra protexerse, fundando o seu «Centro 
Gallego» mais ainda non fican satisfeitos con 
iso, a mais, do centro, alagan salas do mes
mo edificio do centro pra formar aparte 
línhas sociedades pequeñas de cada Axunta-
mento; pra axudarse en caso de necesidade, 
os do mesmo axuntamento si un adoece e 
non pode traballar, os socios páganlle o pa-
saxe pra ir curarse na terriña. 

Aquí o «Centro Gallego» ten edificio pro
pio; é de dous pisos, na planta baixa está 
alagado pra comercio pra sacar un rendi-
mentociño; no principal está o centro, tendo 
un bón salón con escenario pra festas, orna
mentado con retratos de galegos ilustres 
ten outras dependencias, como sexa secre-

taría, bar, biblioteca que por certo n'isto 
non están moi ben, non guarda relación con 
o centro, apenas uns tomos mal arranxados 
tirados n'un armario. 

A direutoría é do mais amabre, o presi
dente é D. Manuel Piedras Martínez, natu
ral de Pontevedra, quen ten feito moito 
pol-o centro, pero están moi escarmentados 

con os patriotas que se denominan moitos 
d'eles escritores, etc., e que tein engañado 
a direutoría, por iso, agora están sempre de 
pé atrás, desconfiando de todo mundo. 

CORONA GONZÁLEZ. 

Río de Xaneiro 929. 

LUAR D'ESPRITO 
Rexurdíu a arte galega despoixa d'un lon

go silenzo tremoroso de xerminaciós baixo 
o signo do Roraantismo. Tocada na frente 
pol-as alas d'un anxe de malenconía, entón, 
valor de xuventude, forza de ialma— levan-
touse ó comenzó ainda sonánbula e lonxano, 
logo endereitada car'as peisaxes ceibes, ca
ra a realidade superior. O mesmo luar d'es-
quecemento arrolaba o soñó e o despertar: 
ou millor considerado o meio despertar pois 
ñas razas celtas ainda no cerne do día trema 
nos arboredos da espranza interna un airiño 
de noite acendedor d'estrelas. Un tecido de 
rayólas de luar siñala e dibuxa as coordena
das no mapa interior da Caliza. Lúa ñas 
ialmas. O que non quer siñificar un senso 
de morte e lembranza sin remedio. Pol-o 
contrareo. A mesma indecisión luar présta
se a todal-as inquetudes i-espranzas. A pro
pia silente lume non queima os corpos mais 
sabe chegar hastra espellarse ñas fondas 
augas interiores, alí onde a luz do sol ce
garía. 

Talóme de Térras solares. Rubén Dado 
tidoaba así un molió d'ensayos encol das té
rras do sul da Iberia. Rubén foi un americán 
—ou seña un meridional a grande escala— 
mais tamén lie choveron ditosamente sobr'a 
testa tropical de sátiro das monocotiledoneas 
as folerpas máxicas do ceo de París. E por 
elas percibindo un vibrar de ialma ñas le

tras do norte, houbera comprendido á Cali
za. Pois a Nosa Terra hai que enxergala 
pol-os camiños da Europa. E chamaría a 
Caliza térra lunar. 

O sol pinta agora os ácios nos bacelos das 
ribeiras. O sol chama cando s'asoma á solai-
na do cume do ceo pol-as pombas das bate
ladas labregas pra botarlles de comer o 
grau lumioso das doce. O sol preside o tra-
ballo. En troques a imaxinación traballa 
pol a noite. Tod'o folk-lore está cheo de noi
te. Noite do medo, noite do pensamento, 
noite anterior e nai da mañan. Por ser o es-
prito galego tan amigo e namorado da noite, 
sempre está disposto a crear novas albora
das. E no seu calendario cóntase por lúas 
igoal no agro —a lúa tece a sorte das collei-
tas— que no mar —a lúa rixe, diana e ama
zona do pazo, as greas de cabalos escuman-
tes da marea. 

Luar quer decir: fondura, meditación, en
soñó, arela, romantismo, misterio. Desfai. o 
mundo a noite e a lúa soilo o organiza ase-
gún os olios do espectador. O sol clásico 
impón o mesmo mundo pra todos. Lonxe da 
Caliza, sentindo o luar decorrer sobre coste-
las calizas de montanas pensó en Caliza, e 
pensó na realidade espirtoal da estadea-
Unha das formas do medo creador da que fa-
laremos outro día. 

T. de A. 

MEIXELAS DE ROSA 
O Xoquín era un rapaz novo. Era calque-

ra cousa; nin fermoso, nin ruin; era un ra
paz novo, e abonda.-

Coñezo moitos que lies chegaba ben co-iso. 
Crar'está qu'istes qu'eu digo fórono outrora, 
e pol-o tanto non teñen dereito a layarse da 
sua sorte. Mais se cadra fórono n-un tempo 
en qu'a mocedade non tiña a importanza que 
hoxe ten. Fra iles e pr'o mundo. 

O mundo, coma vai vello, dalle agora im
portanza a mocedade. Outrora somentes lia 
daban os vellos; agora, os mozos tamén. Se 
os homes lie non damos importanza mais 
qu'ao que non temos, poidérase tirar d'eiquí 
qu'agora os mozos non teñen mocedade, ou 
teñen menos qu'a que tiñan aquiles qu'agora 
quixeran ser mozos, Millor será supór qu'o 
qu'acontez é qu'os mozos decatáronse da im
portanza que lie daban os vellos. 

O Xoquín é calquera cousa, estudante ou 
hortera, tanto ten; o caso é que seña un ra
paz. O demais porédelo vos, si vos peta, e 
coma vos pete. En todo caso, non é da his
toria, nin ven a contó. 
' Porque a historia d'un rapaz novo —e se 
non qu'o digan os vellos— ou non é nada, 
ou é a historia d'un curazón, ou do qu'o sus
tituía na vosa conceizón psico-fisiológica 
coma órgao específeco do amor, posto qu'o 
amor non é mais qu'unha secreción interna. 

Porqu'esta qu'imos escribindo, é aínda 
unha historia d'amor, cursi e todo. 

Unha historia d'amor sen verbas, roman
za sen palabras. Millor dito, as verbas poden 
ser estas ou aquelas, as qu'o leitor queira 
por, asegún, o seu gusto. Asina, tamén, o 
leitor poderá colaborar co autor, e anque a 
parte de colaborazón que se lie deixa, ase
gún o autor pensa, non val ren, o leitor pode 
pensar d'outro geito, e considérala com'a 
mais importante. En todo caso, o contó iste 
ten tanta, que non ten ningunha. 

Esta é a historia d'unhas meixelas de rosa. 
Estas meixelas de rosa non son as do Xo

quín, anque ben mirado, o Xoquín poidera 
telas; mais esto non nos importa a nós, nen 
xiquera a Aurora que é quen as tiña, 

O que nos importa é que son as d'ela. 
Sendo d'ela, i l púdoas facer suas, e ben bu
rro foi se non-o fixo, Mais despois de todo, 
se non-o fixo, ala i l , Anque se o fixera, non 
habería contó. 

Non habería iste contó; habería outro tari 
bó coma iste, porque o esencial, n-iste ou en 
outro, é que haxa n-il unhas meixelas de 
rosa. Se non-as hai, nada; a outra cousa. 
Mais hainas. E se as hai, dend'eiquí, por un 
vieiro ou por outro, tanto ten. En habendo 
unhas meixelas de rosa, o contó está feito, e 
pódeselle dar a solución ou o desenvolve-
mento que se queira. Ou deixar qu'o leitor 
He poña a que mais rabia lie dea. 

Por eixempro, o Xoquín, pra que vos sim
patice mais —o qual sempre é bó pra se pór 
en situazón (coñezo a psicología,do meu pú-
brico, e iste é aínda un ousequio mais que 
me teredes qu'agradecer)— fagueino dian-
teiro-centro de calquer equipo de fútbol, 
Co-iso é já un rapaz novo subrimado, er-
gueito deica o cume supremo onde chegan 
as mais cobizosas arelas da mocedade. 

Tamén vos deixo facer o re t ra to da 
Aurora. 

Póndema mais ben branca que morena, 
pra qu'as rosas acesas do sangue, seiva 
auroral da sua primaveira — porque ten que 
•ser noviña: menos dos dazaoito, en todo ca-

so; cecais os dazasete anos fora un óptimo, o 
desejado, o tal-qual pr'o caso— trasparenta
se millor n-esa carne branca que semella 
qu'o sol traspasa co-a sua luz, leitoso cristal 
opalecente, vaso maravilloso pra deixar bri-
lar de través o rubor do sol nascente. 

Non ma poñades feia, nin tampouco de be-
leza de tal geito especial qu'as rosas da face 
vaian estar alí fora do seu sitio. 

Daille a esa fresca luz d'abrente que é aro
ma e que é engado, un sustento hipostáteco 
feliz, doado, de geito tal qu'ela non poidera 
por menos de ser sonrosada, e que co-elo 
acade a perfeizón, de modo, de maneira e de 
forma que as ledas coores —rosa ou mazá, 
cereixa ou carabel— veñan ser com'o mais 
subrime esprendor da sua beleza, pol-o que 
se coñece que é frol e que está a frorir, como 
as rosas das roseiras cando encomenzan 
brancas por afora, a abriren o seu curazón 
cada vez mais sonrosado, ata remataren 
adentro n-un rubor de lume que somentes as 
rosas e as rapazas saben ter. 

Tendo en conta sempre qu'unha feia non 
ten, en boa estética, dereito ningún a ser 
colorada, e que si o é, é-o abusivamente, 
usurpando unhas coores que non son d'ela, 
que lie non pertencen, que consiguen por 
inexpricábele trabucamento da Natureza, 
que sen dúbida as tiña preparadas pra ou-
tra—e sobre todo, que mais lie valera non 
selo. 

O demais, quero millor que vaia ao voso 
gusto. Asina, cada un de vos pode facer pra 
sí unha Aurora asegún a sua estética, e será 
ben pra todos. Eu non teño teima ningunha 
en qu'a Aurora haxa ter o cábelo roxo, ou 
loiro, ou castaño, ou negro; en qu'os olios 
señan escuros—eu quereríaos mais ben era
ros,—ou verdes, ou azúes; en qu'o naris 
seña longo ou nacho. Ora, se por disgracia 
houbera algún de vos que non gostara das 
meixelas de rosa, ise que non siga leendo, 
e pior pra i l . 

Ben. Pois logo, ja qu'estamos conformes, 
imos principiar o contó. 

Com'ibamos dicindo, a Aurora, a nena 
das meixelas de rosa —peñamos dazasete 

anos—era... vos veredes: costureira, metro-
la, señorita... calquera cousa das qu'adoitan 
ser as rapazas d'ise tempo. Dende que na
cen deic'agora—agora é o istante en qu'em-
peza esta historia, e esta historia empeza 
pra cada leitor no istante en qu'encomeza 
a léela—fixo o que fan todal-as rapazas— 
todal-as costureiras, todal-as metrolas, to
dal-as señoritas, todal-as demais raparigas. 
Ora, o mais importante que fixo foi vivir, 
e ainda se m'apurades, con eisistir, já fixo 
d'abondo. Con eisistir e con levar na face as 
meixelas acesas. 

Outro tanto, pouco mais menos, foi o que 
fixo o Xoquín. Ben me decato de que si é 
futbolista, o Xoquín ten historia, e pode que 
m'agradecérades que vola referise; se ca-
dra, tendes mais curiosidade por ela, que 
pol-o contó que vos vou contando... Mais 
com'eu non vou ao fútbol, e coma anque 
fora, non había lér endejamais as revistas 
nen os jornais que falan d'esas cousas, por
que me non quero cargar a cabeza con tan
ta cencia, resulta que non vos podo infor
mar das fazañas pedestres do Xoquín, coma 
tampouco do espediente académico da Au
rora, si é que efeitivamente é metrola. 

Pois señor, resulta qu'estando así as cou
sas, chegou a primaveira. 

E chegando a primaveira, serrín os días, 
e o vello tempo, que é o mais vello de todol-
os vellos, tórnase mozo—ou o pensa il—por
que n-istes días sorridentes, o tempo ten 
unhas novas bodas d'ouro. Bodas d'ouro 
de sol. 

A primaveira quenta de tal geito o leico 
do tempo, que o tempo, adormentado pol-o 
invernó com'un lagarto arnal no seu buraco 
escuro, dend'o que bota riba de nós os seus 
tristeiros pesadelos, voltos nevé e giada, 
encomeza a se revolver antr'as sabáns já 
tépedas, co mesmo eufórico pracer co que 
a nosa y-alma aboya no soave ar prefumado 
que nos frega con rumor de seda. 

E com'a primaveira viña de sol, púxose 
loira, e póndose loira, púxose rubia. E a pri
maveira, viña jogando, pintando de rosa as 
meixelas das raparigas sofocadas, com'o so 

pinta as cousas d'ise amarelo esvaído qu'é 
a coor da luz. A primaveira puxo un Insti
tuto de Beleza, e ben ela sabe que despois 
d'unha beleza estar preparada e rematada, 
non é aínda beleza namentral-as coores lie 
non abrochan ñas meixelas e por iso trai os 
seus preparados pra enledecer, e pra que as 
meixelas se volvan rosas acesas. 

Diredes qu'esas coores pódense hoxe mer
car na botica, e que non custan moito diñei-
ro, mais as qu'a primaveira trai, e que non 
están standardizadas, senón que son pra 
cada unha as qu'o seu sangue pode dar, e as 
qu'a sua beleza require, se non poden mer
car na botica. 

A primaveira abre todal-as portas, e dei-
xa florir todal-as roseiras. Que ocasión nos 
oferce cada primaveira! Mais en cada caso^ 
a decisión pende de nós. 

Ademáis, esta vez, por sorte, a primavei
ra viña unha miguiña quente de mais. 

Pois n-un serán de primaveira, atopáron-
se rapazas e rapaces: a Aurora, a Carmiña, 
a Elvira, a Maruxa, a Luisa,, a Paulina, a 
Nieves; o Xoquín, o Antón, o Eladio, o In
dalecio, o Pepiño. 

Todos juntos, riron e dixeron moitas par
vadas. Despois determiñaron d'iren á viña 
da Elena, qu'estaba aló eos seus pais. Habe-
ría fresas, leite fresco, uns biscoitos que lies 
mandaba un tío crego, cecais jamón e viño... 

Moita risada, vestidos eraros e vistosos, 
cecais d'ises parasoles japoneses, moita ca
lor que já pica un pouco, moito sol dourado 
d citando sobr'os verdes no vos. 

O Xoquín tivo a sorte de que He cadrara 
ir de par co-a Aurora. 

Un pedazo pol-a estrada sen soma, toda 
envolta na raxeira leda a caír sen descanso. 
Pol-o naris entra un ar que ven dos verdes 
deitados do val e das uces frolecidas do 
monte e das gestas tenras e dos toxos bran
des qu'aínda teñen unha verdura moza. E 
iste ar chega direito ao curazón, misturado 
co sol e co verde e co-a vida, e do curazón 
rube unha ledicia lene e soave de principio, 
mais que despois vaise facendo mais basta 
e chega deic'a gorja que s'enche, d'unha 

emoción gozosa, e deica os olios que choran 
sen bágoas da dita somentes d'un sintir que 
vive, e que vive n-iste istante sempre único 
e sen parello, sempre novo de cada vez que 
volve, en qu'a y-alma énchese de tanta es-
pranza que semella qu'a vida encomeza ago
ra mesmo, por qu'agora é cando van rom
per todal-as sementes qu'ela traguía d'aquil 
outro mundo que non é mais qu'a prepara-
zón d'iste d'agora, onde todo vai ser rea
lizado. 

O Xoquín é arestora unha espranza a tre
mer, e leva á sua man dereita o que pode 
encher todal-as espranzas da vida. 

Pica o sol, e a Aurora vai chea da mesma 
ebriedade de sol e d'espranza qu'é presenti-
mento, e o sangue mozo que lie bule, que 
lie danza ledo ñas veas, ledo de primaveira, 
e ledo de percorrer os adentros d'aquil cor-
po noviño e lanzal qu'encomenza a vida pra 
coaliar en promesa d'amores, chonta a se 
trocar en beleza ñas suas meixelas qu'al-
cende coma rosas coloradas, ardentes e 
frescas, brilantes de ledicia e de coor, es-
presión de vida, de mocedade, de virginda-
de, de dita, d'espranza, de saúde, de forza, 
de mañá... 

Sofocada, colorada de sol e de ser rapaza, 
que linda vai a Aurora, co-as meixelas ace
sas en rosas, com'as cereixas maduras, co-
m'as mazás perfumadas, com'os amorotes 
cheos d'acedo aroma, com'o curazón auga-
cento das sandías novas, com'as ameras 
verdes das silveiras, sabrosa froita atenta-
dora aínda non inteiramente .doce! 

Coma lie non ha tremer ao Xoquín o cu-
razón, coma lie non ha fervel-o sangue d'in-
quedanza, coma a sua y-alma non ha ir aba
lada de dita e temor! 

Pol-a estrada adiante, bañados de sol, pe
garon na conversa, con verbas e ditos risei-
ros que lie non importaban ao Xoquín mais 
que por seren da Aurora, nin U'importaban 
se cadra á Aurora mais que por seren d'un 
rapaz qu'arestora era o Xoquín, anque can-
d'o Xoquín non fora, por forza tiña que ser 
sempre algún... 

Cando no meio da inConcencia da dita, as 
verbas, levadas do determiñismo inevitábe-
le do istante, principiaron a enfiaren cara 
ond'o fado tiña que lévalas, houbo que se 

meter por un carreiro, e a p.ouco, o carreiro 
levaba auga, e houbo que lie dar a mán as 
rapazas, antre berros e chistes e risadas, 
pr'ajudalas a sostérense nos pequeños sei-
xos brancos qu'abalaban, ofercendo un ca-
miño aos pés por antr'as augas bulideiras, 
e houbo que choutar valados, e meterse 
pol-os cadabullos, e pol as leiras, dando 
ocasión pra que ao coller os dediños soaves 
e rosados, a corréate vital apurara o ritmo 
do sangue, e as meixelas s'alcenderan mais 
do esforzó e da risa. 

E chegaron, e houbo berros e risadas, e 
falaron todos a un tempo, sen senso nen 
mensura, e quen sabe s'algún non diría algo 
que non deberá ter dito, por falar de mais 
ou se cadra por querer estar fino, ventando 
a merenda, ou cecais somentes por agrade-
cemento a primaveira e ao sol. 

Cecais falaron un pedazo sentados, na sa
la fresqueira con cadeiras de rejilla e corti
nas de cretona, todos juntos, sen faguer, 
apartes, e con seguranza que se tal aconte
cen, o Xoquín foi o que menos falou, non 
por estar pensando en nada, pois somentes 
era d'aquela a sua y-almaaque falaba na 
sua lonjanía, já qu'era a úneca que podía 
ver craro n-iste choyo. 

Cecais beilaron unha miga, ao son d'un 
piano un pouc« chcco, tocado pol-a nai da 
dona da casa, ou d'un gramófono que ñxo 
funcionar solenemente o pai, escollendo os 
discos con aire d'entendido. E se así foi, po-
deron darse varios casos: ou que o Xoquín 
beilara sempre co-a Aurora, anqu'esto non 
é de supór, por duas razós: porque ao Xo
quín non era o baile o que mais ll'interesaba 
arestora; ou porque non-o deixaron, porque 
non iban os demais renunciar a ocasión de 
levar nos brazos un istante unha nena tan 
incitantemente sonrosada, e n-istes casos, 
já se sabe que o mais impresionado é sem-
pre o que mais parvo se pón, o que menos 
s'aproveita e o que mais ruin rol fai. 

Pod'acontecer que beilara co-ela algunhas 
veces, e as outras estivera coma no caso 
anterior ollando aparvado, ou con xenreira, 
en contra dos outros ou en contra de sí—an-
que tamén pode ser que por finura ou por 
vencerse, beilara algunhas «ou todal-as ve
ces co-as outras. 

Pol-o derradeiro, tamén se pode dar o ca 
so de qu'o Xoquín non beilara nada, por 
non saber, ou por ter sempre comprometida 
con outro á Aurora, e n-iste caso, pode . 
qu'os señores da casa lie dixeran—sobre to
do as veces que a sua filia ficaba sen pa-
rexa—: 

—E vostede non baila? Que pouco ani
mado é! 

Porque os homes e as mulleres andadas, 
semellan non lembraren já qu'o baile oferce 
moitas ocasiós d'amarguexo e de tristura. 

Do qu'estou seguro é de que despois sur-
tiron á horta e comeron cereixas enantes da 
merenda, un pouco verdes aínda... 

Agora que com'a gente moza procede por 
arrautadas, despoixas de brincaren e baru-
llaren un pouco, pasaron unha miga, sen 
saberen d'aquela propiamente o qu'iban fa
cer, coma tantas veces acontez. Entón que
daron a Aurora e o Xoquín sentados os 
dous n-un banco de pedra, debaixo da enre-
dadeira, e os outros defrente, uns dereitos, 
outros sentados n-algunhas d'esas sillas de 
madeira pintadas de verde que hai en to
dal-as fincas de gente da cibdade, e que 
case sempre están partidas. Tamén pode 
que dous dos rapaces s'asentaran na mesma 
silla, e que s'estiveran rempujando un ao 
outro, pra se faceren caír e qu'as rapazas 
viran. Algunha rapaza t a m é n estaría se 
cadra sentada no coló d'outra qu'a tería 
abrazada por atrás, e estarían as duas can-
taruxando pol-o baixo, abanando as pernas 
cruzadas a d'enriba, e que despois s'emprin-
cípiaran a dicir cousas baixiño, unha na 
orella da outra, rindo afogadamente, con 
grande azaramento do Xoquín, cheo de sos-
peitas... 

D'un geito ou d'outro, o Xoquín e a Au
rora non podían falar arestora, porqu'os 
outros estaban moi perto, e por que reina
ba ise silenzo feito de cansazo e case de far-
tura de dita, no que non pode un falar cousa 
ningunha sen qu'os demais ceiben a risada 
que-teñen contida e desejando estoupar, sen 
que seña por nada, senón por singela gana 

de r i r e incapacidade de fagüeren outra 
cóusa. 

Mais logo veu outra revoada e estralou 
de novo o balbor de verbas e de risas: ao 
millor dous rapaces que se queren sacar un 
ao outro calquera cousa qu'un d'iles colleu, 
e as rapazas qu'aproveitan a ocasión pra 
riren e pra bateren n-iles, as que teñen mais 
confianza. 

A Aurora toda acesa, brilándolle os olios 
eraros —s'eran eraros—que rían tanto co-
m'os seus beizos berrnellos, fala a berros 
eos outros, sen dar tino ao Xoquín, que alí 
ten a carón seu, embobado e inquedo, fa-
guendo esforzos pra r i r i l taraén... 

Inda queda tarde e tarde... Enantes d'o 
sol baixar de mais, ja estaba logrado ise 
discreto isolamento no meio da compaña 
que conven pra poderen falar, o que se di 
falar, un rapaz e unha rapaza. Falando moi 
ben, sen saber ben o qu'un di, porque non 
son as verbas as que falan, senón o sangue 
e a vida a cantaren, namentral-o curazón 
desfaise deliciosamente n-unha dozura fon
da que case afoga a voz... E cando, despois 
da hora fastidiosa e imítele da merenda, 
volveron estar todos ond'o banco de pedra, 
debaixo da enredadeira, ao írense os outros 
pol-a viña adiante, a Aurora deixouse estar 
no banco ond'o Xoquín. 

Agora estaban os dous alegres, e non 
rían. 

Ela deixábase estar asina sen saber ben 
porqué, deixando ir a y-alma singelamente 
na dozura do istante, inocente e sen inten
ción, se cadra. I I prendido sen volta no en-
gado meigo das meixelas de rosa, sen se 
decatar tampouco de todo do que sintía, 
porqu'a cobiza d'amor alapa a y-alma intei-
ra de tal geito que non hai maneira nin tem-
po pr'ésculcare... S'un poidera n-ises casos 
coñecer o que sinte ao tempo qu'un sinte, 
todal-as cousas da vida habían caír j á p r a 
sempre no esquecemento eterno, e non ha
berla já pra un mais qu'esa arela, en com
paranza da qual o outro todo non ten senso 
ningún, nin é mais que secura, tristura e 
fealdade. 

A Aurora estaba aínda sofocada e acesa, 
o alentó erguéndolle rítmicamente o peito, 
e as meixelas tiñan o rosa vivamente sonro
sado e tenro das cereixas novas, esteso ata 
moi perto das orellas e abaixo, deica a ou-
tura dos beizos encarnados e entrabertos 
coma s'agardaran. Era unha coor tan linda, 
tan soavemente cálida de vida, tan chea 
d'ingenua mocedade e d'íntema ledicia, tan 
recendente a frol e a froita fresca e perfu
mada, tan tolamente incitadora, que puña 
sedentes os olios e os beizos do Xoquín—e 
os d'outro calquera que tivera a dita de se 
atopar no seu canto. 

Os olios do Xoquín, nunca fartos d'ollar 
no seu deslumbramento, namentras ñas 
suas verbas tremantes ceibaba a tenrura seu 
nome qu'o puña, de tan feliz, dorido, vían 
com'ela o escoltaba ollando ao longe, gana
da já do misteiro subrime do istante. 

E, as duas almas já na mesma tensión, os 
beizos do Xoquín, sedentes, ansiosos, ar-
dendo de cobiza e de sede, achegáronse pa-
seniño ata pegárense, n-un esvaimento de 
suprema felicidade a unha d'aquelas meixe
las sonrosadas... 

E rematou o contó. 

Porqu'o que despois viñera, que nos im
porta? A historia vulgar e parva d'un namo-
rouzo com'outros tantos que hai na moceda
de. O regular é qu'ise amor houbera rema
tado coma rematan outros tantos, e qu'a 
Aurora, a pouco, se non volverá já lembrar 
do contó. 

Mais o Xoquín... O Xoquín já non pederá 
esquecer aquelo mais na vida. Ñas meixelas 
de rosa, os beizos do Xoquín beberon já pra 
sempre vida, luz, aroma, primaveira, fres
cura, amor e alma; os únicos bés da vida, 
e o único que na vida importa. Aquelo pa-
sou: foi un istante; mais o istante aquil se 
non esquecerá já mais; aquil istante abríu 
pra sempre, diante da y-alma do Xoquín as 
portas d'ouro do misteiro, e aquela lembran-
za ha ser pra sempre na sua y-alma fonte 
a deitar engado e gracia, que o amor, que 
é o ben supremo, ten esa coor de rosa son
rosada, e o amor é viño qu'embebeda, e 

feliz aquil a quen embebeda pra sempré. 
Aquela lembranza ha ser pra i l un aroma 
que perfuma a vida inteira, e non hai millor 
cousa, porqu'aquil aroma é alma. 

E non importa qu'o que He queda de vida 
seña triste e vulgar. Ao Dante abondoulle 
con ollar duas ou tres veces a Bice, e já 
quedou salvado pra sempre. Do mesmo gei-
to, namentras viva, o Xoquín está salvado, 
salvado pol-a lembranza—pol a saudade ce-
cais tamén—d'unhas meixelas de rosa. 

S'agora vos dixera eu qu'o Xoquín era un 
vello, cantos de vos—cantas tamén—non te-
ríades unha decepción. Cantos—os que sa
ben o que é bó—unha sorte d'espranza... 

Cecais se fora un vello, a historia sería 
mais trágica; mais todos aquiles d'enriba 
me non houberan seguido con intrés. 

E por qué non había ser un vello? Non 
ll'houbera sabido moito millor a un vello 
aquela aventura? 

N-un vello houbera sido un retorno, e non 
hai pra que comprical-as cousas, cand'abon-
da c-unhas meixelas de rosa. Ademáis, mi
llor é que seña un rapaz, pra qu'esta emo
ción cáia n-unh'alma virge e sen preceden
tes, poida encher a y-alma toda. Compre a 
y-alma virge, porqu'esta emoción debe co-
11er a y-alma inteira, sen deixar miga fora, 
e un vello sempre lembraría algo, e esta 
lembranza que debe ser única, escruie toda 
relazón posíbele con recordos antigos. 

Quedamos, pois, en qu'a cousa foi coma 
vol-a contei. 

E eiquí sí que rematou o contó. 

VICENTE RISCO. 

L E C T U R A S 

BIBLIOTECA DE ESTÜDIOS &ALLE&0S 

A Compañía Ibero-Americana de Publica
ciones, empresa editorial das mais impor
tantes da Hespaña, constituíu como saben os 
nosos leitores unha seición que co nome de 
Biblioteca de Estudios Gallegos leva xa pu-
bricado tres tomos. Está encarregado da sua 

direición o culto escritor e bon poeta galego 
Alvaro de las Casas, noso estimado amigo, 
que adica a súa intresante misión un cariño 
fondo e gran entusiasmo revelado xa nos l i 
bros pubricados. 

«Antología de la lírica gallega» de Alvaro 
de las Casas, «Paisajes y problemas geográ
ficos de Galicia» por Ramón Otero Pedrayo 
son os que temos a vista. Libros d'unha pre
sentación esmerada e d'un intrés que se adi-
viña a xuzgar pol-os seus títulos. 

No primeíro, Alvaro de las Casas presen
ta unha cuidada seleición dos nosos poetas 
dividindoos baixo tres rubros: E l ciclo tro
vadoresco, E l siglo X I X e Eos poetas de 
hoy, engadíulle ademáis ao final do libro 
unha recopilación de cantares populares. 
Con este-libro Alvaro de las Casas fai unha 
enorme divulgación da nosa lírica popular e 
demostra unha vegada mais como Galicia é 
térra de bons poetas. 

Otero Pedrayo, a quen non compre xa ad-
xetivar, manifestañovamenteo seu fondo co-
noscemento do chán galego demostrando o 
seu estilo inimitabre e o seu xeito maravillo
so e particular de enfocar os probremas ga-
legos con aquela súa encantadora e erara 
visión que lie dona a ademirazón da xente 
de letras de Galicia que o conceitúa xusta-
mente, como un verdadeiro prestixio e valor 
da cultura galega contemporánea. 

Otero Pedrayo en Galicia como Gonzalo 
de Reparaz na Hespaña coidan, con razón, 
que os probremas dos pobos e a súa idiosin
crasia racial teñen unha outa siñificación 
xeográfica e dende ese punto de vista están 
realizando unha obra dina das maiores ga-
banzas. 

A Biblioteca de Estudios Gallegos anuncia 
a pubricación de no vos libros que pol as 
súas materias e autores prometen teren un 
extraordinario valor. 

Por se tratar d'unha Biblioteca de gran 
intrés galego compre que atope na nosa té
rra todo o agarimo que elameresce prestán-
dolle o apoio necesario para que siga sos-
téndose indefinidamente. 

Trátase d'unha obra de divulgación gale
ga merescente do noso caluroso aprauso. 

Imprenta NÓS, Real 36-1.°, A CRUÑA 

P A U L I N O F R E I R E 

H Redes d'algodón para tarrafa Aparellos armados e 
H en panos, para barcos pesqueiros. Malletas de abacá 
^ e cáñamo alquitranado-Cables de aceiros, ingleses 
H Aceites xenerás e vexetaes, e surtido cómprelo para 
H maquinaria e pesca. 

A superioridade dos 
C A L Z A D O S S E N R A 
bonda para xustificar a preferencia dos consumidores, maisA 

o procederé d'unha industria galega, 

H O N R A DA N O S A REXIÓN 
obriga á non gastar óutros á cantos sinten amor poi~a sua Terra 

Fábrica: Avenida da Granxa -- A CRUÑA 

DESPACHOS: Caitóo W e , 15 - A CRUÑA - Real, 110 - FERROL, - Principe, 9 - VIGO 

M O N D A R I Z 
FÜEMTEí DE CÁTIDARA Y TDONCOSO 

f^p Ffopicdad de !OÍ 5rc!. HÍJOÍ de Peinador 

Véndese en todal-as 
Boticas, Drogueirías 

Hotels, 
Depósitos d'augas 

mineras, 
Restaurants e 
vagós-camas de 

todol-os trés 

As mais indicadas en casos 
de artiírismo, desnuírizón, diatieíes, 
obesidades diversas, doenzas do 

aparello dixestivo, anemia 
e 

Riquisma auga de mesa 
gaseada naturalmente. 

MONDARIZ - BALNEARIO 
a 35 kilómetros de Vigo 


